
MAKTABGACHA 
YOSHDAGI BOLALARNING 

RIVOJLANISHIDA SHAXSGA 
YO‘NALTIRILGAN 

TEXNOLOGIYALARDAN 
FOYDALANISHNING O‘ZIGA 

XOS XUSUSIYATLARI, 
IMKONIYATLARI VA 

YO‘NALISHLARI
Uralova Nurxon Maxadovna

Maktabgacha taʼlim tashkilotlari direktor va mutaxassislarini
qayta tayyorlash va ularning malakasini oshirish instituti katta o‘qituvchisi

Annotatsiya: Ushbu maqolada shaxsga yo‘naltirilgan texnologiyalardan foydalanish orqali maktabgacha ta’lim tash-
kilotlarida olib boriladigan didaktik jarayonlar natijasida shakllanadigan maktabgacha yoshdagi bolalar rivojlanishining 
xususiyatlari, natijalarga erishish imkoniyatlari hamda asosiy yo‘nalishlarining mazmuni yoritilgan.

Kalit so‘zlar: shaxsga yo‘naltirilgan texnologiya, shaxsning ehtiyojlari, kognitiv axborotlar, o‘zlik tuyg‘usi, shaxsiy nuqtai 
nazarlar, muloqot va munosabatlar madaniyati, bola-pedagog hamkorligi, bola-bola hamkorligi, kasbiy mahorat, salo-
hiyat, pedagogik-psixologik muhit, obyektiv baholash.
Abstract: This article highlights the developmental characteristics of preschool children, the possibilities of achieving 
educational outcomes, and the content of the main directions formed as a result of didactic processes carried out in pre-
school educational organizations through the use of personality-oriented technologies.

Key words: personality-oriented technology, individual needs, cognitive information, self-awareness, personal perspec-
tives, culture of communication and relationships, child-teacher cooperation, child-child cooperation, professional skills, 
potential, pedagogical and psychological environment, objective assessment.
Аннотация: В данной статье раскрываются особенности развития дошкольников, возможности достижения 
результатов и содержание основных направлений, формирующихся в результате дидактических процессов, осу-
ществляемых в дошкольных образовательных организациях с использованием личностно-ориентированных тех-
нологий.

Ключевые слова: личностно-ориентированная технология, индивидуальные потребности, познавательная 
информация, самосознание, личностные перспективы, культура общения и взаимоотношений, детско-педагоги-
ческое сотрудничество, детско-детское сотрудничество, профессиональные навыки, потенциал, педагогико-пси-
хологическая среда, объективная оценка.

KIRISH
Dunyo miqyosida maktabgacha ta’lim va tarbiyaning innovatsion modellarini ishlab chiqish, amaliyotga 

joriy etish, pedagog-tarbiyachilarni innovatsion faoliyatga tayyorlash, tarbiyalanuvchilarning intellektual, estetik 
va jismoniy qobiliyatlarini rivojlantirish bo‘yicha tadqiqotlar alohida ahamiyatga molikdir. Shu jihatdan maktab
gacha ta’lim-tarbiyada uning mazmuni, usullari va vositalarini innovatsion rivojlantirish maqsadida variativ 
yondashuv asosida dasturlar va kreativ texnologiyalarni ishlab chiqish, pedagog-tarbiyachilarning ijodkorlik va 
texnologik kompetentligini takomillashtirish zaruriyatini izohlaydi.

Dunyo ta’lim tizimida shaxsga yo‘naltirilgan texnologiyalardan foydalanish, tahsil oluvchilarning noyob iqti-
dorini namoyon etishlariga ko‘maklashish muhim ahamiyat kasb etmoqda. Bolalarni shaxs va subyekt sifa-

tida shakllantirish, ularning aqliy, ruhiy rivojlanishi, ma’naviy-axloqiy, estetik va jismoniy tarbiyalanishiga doir 
masalalarni hal etishga alohida e’tibor qaratilmoqda.

Mamlakatimizda maktabgacha ta’lim tizimini tubdan isloh qilish jarayoniga oid shaxsga yo‘naltirilgan 
texnologiyalarni joriy etish ijtimoiy zarurat hisoblanadi. Bu ko‘rsatma va ma’lumotlarni amalda qo‘llash bugungi 
kunda maktabgacha ta’lim tashkilotlari muammolari bilan shug‘ullanuvchi barcha pedagog-tarbiyachilar uchun 
nihoyatda muhim va dolzarb vazifadir. Maktabgacha yoshdagi bolalar ta’lim-tarbiyasiga qo‘yiladigan davlat 
talablarining asosiy maqsadi kelajak avlodni jismonan va ruhan sog‘lom tarbiyalashdan iborat. Maktabgacha 
tayyorgarlik tushunchasi bolaning aqliy va maxsus tayyorgarlik yo‘nalishlarini o‘z ichiga oladi. 

Avvalo, jismoniy tayyorgarlik deganda, kichkintoyning o‘ziga mos milliy o‘yinlar qoidalarini bilishi, ularda 
faol ishtirok etishi hamda belgilangan topshiriqlarni bajara olishi tushuniladi. O‘quv mashg‘ulotlarida foydala-
niladigan didaktik o‘yinli texnologiyalar tarbiyalanuvchilarning bilish faoliyatini faollashtirishga, nutq va muloqot 
madaniyatini rivojlantirishga undaydi.Maktabgacha ta’lim tashkilotlaridagi didaktik jarayonlarda shaxsga yo‘nal-
tirilgan texnologiyalardan foydalanish samaradorligi o‘zining ko‘p qirraliligi bilan namoyon bo‘lmoqda. Bu holat 
“Tarbiyalanuvchining ruhiy holatlari, uning kelajakdagi rivojlanishi (yoki pasayishi) qanday hisobga olinmoqda?” 
degan savolning yechimiga bog‘liq. Bu jarayon pedagogning ta’lim texnologiyalaridan foydalanish qobili-
yatiga bog‘liq holda tashkil etiladi. Shu bois o‘quv materiallarining tarbiyalanuvchilar tomonidan qabul qilinishi 
va o‘zlashtirilish samaradorligi o‘rganildi. Buning uchun turli didaktik o‘yinli ta’lim texnologiyalari tahlil qilinib, 
ularning mashg‘ulotlar davridagi samarasi kuzatildi. Ushbu texnologiyalarni bola faoliyatiga ongli ravishda 
yo‘naltirish, biror faoliyatni buyruq asosida emas, balki samarali tashkil etish orqali tarbiyalanuvchilarda o‘quv 
mashg‘ulotlari asoslarini o‘rganishga bo‘lgan qiziqishni oshirishga xizmat qiladi. 

Shuningdek, shaxsning ehtiyoji, qiziqishi va imkoniyatlarini cheklamasdan, unga erkin tanlash huquqini 
berishga alohida e’tibor qaratildi. Bunday mashg‘ulotlarni tashkil etishda tarbiyalanuvchining to‘liq bilim olishi, 
uning qiziqishi va qobiliyatini hisobga olish muhim ahamiyat kasb etdi. Natijada didaktik o‘yinli texnologiyalar 
tarbiyalanuvchilarning bilish faoliyatini faollashtirish, mashg‘ulot topshiriqlarini mustaqil ravishda bajarish, nutq 
va muloqot madaniyatini rivojlantirish, o‘yin davomida yuzaga keladigan qiyinchiliklarni bartaraf etishda to‘g‘ri 
yo‘l tutish, turli vaziyatlarni tahlil qilish va to‘g‘ri xulosa chiqarish ko‘nikmalarini shakllantirishga xizmat qildi. 
Shunday qilib, shaxsga yo‘naltirilgan texnologiyalarni amaliyotda qo‘llash uchun o‘ziga xos vositalar zarur 
bo‘ladi. Har bir shaxsga yo‘naltirilgan texnologiyada qo‘llaniladigan vositalar o‘xshash bo‘lsa-da, ularning 
turlari ko‘p. Ularni shartli ravishda quyidagi turlarga ajratish mumkin: verbal, noverbal, vizual, tabiiy vositalar, 
o‘quv anjomlari hamda maktab jihozlari. Verbal vositalarning asosini axborot tashkil etadi. Bular so‘zlar bilan 
ifodalanadigan axborotlar bo‘lib, ularni so‘z orqali ifodalash uchun tarbiyachi ushbu axborotni o‘zlashtirgan, 
ya’ni u haqida yetarli bilimga ega bo‘lishi kerak. Boshqacha aytganda, texnologiyalarning verbal vositalari 
tarbiyachining bilim darajasidagi axborot hisoblanadi. Shu sababli hozirgi ta’lim jarayonida faqat pedagog va 
bolalarning ishtirok etishi yetarli bo‘lmay qoldi.

MAVZUGA OID ADABIYOTLAR SHARHI
Shaxsga yo‘naltirilgan texnologiyalarni takomillashtirishga oid ta’lim nazariyasi va amaliyoti bo‘yicha 

hamdo‘stlik hamda xorijiy mamlakatlar olimlarining tadqiqot ishlari tahlili shuni ko‘rsatadiki, bo‘lajak peda-
goglarni kasbiy faoliyatga tayyorlashning ilmiy-metodik asoslari, pedagogik shart-sharoitlari, zamonaviy peda-
gogga qo‘yiladigan talablar va ta’lim jarayoni sifatini takomillashtirish bo‘yicha ko‘plab ilmiy izlanishlar olib 
borilgan. Masalan, MDH olimi O.Yu. Malaxovaning tadqiqotida maktabgacha ta’lim tashkilotlarini boshqarish 
masalalari o‘z ifodasini topgan. 

Tadqiqotchi maktabgacha ta’lim tizimida rahbar xodimlar faoliyatini baholash, ta’lim sifati, uni baholash va 
sifat menejmentiga oid jahonda olib borilgan tadqiqotlarni tahlil qiladi hamda maktabgacha ta’lim tashkilotlarida 
ta’lim va tarbiya sifatini ichki baholash mexanizmlarini takomillashtirish bo‘yicha ilmiy g‘oyalarni ilgari suradi. 
Sh.A. Amonashvilining “Pedagogik simfoniya”, V.V. Serikovaning “Ta’limda shaxsga yo‘naltirilgan yondashuv
lar: konsepsiya va texnologiyalar”, I.S. Yakimanskayaning “Zamonaviy maktabda shaxsga yo‘naltirilgan ta’lim” 
kabi asarlarida tahsil oluvchilarni shaxsga yo‘naltirilgan texnologiyalar asosida o‘qitish va tarbiyalash masalalari 
yoritilgan. Mualliflar ushbu yondashuv va texnologiyalar tahsil oluvchilarni axloqan va ma’nan yetuk, komil 
insonlar etib tarbiyalashga xizmat qilishini ta’kidlaydilar.

Ye.A. Vinogrodova maktabgacha ta’lim tashkilotlari tarbiyalanuvchilarining ijtimoiylashuvi hamda pedagog 
kadrlarning malakasini oshirish jarayonlarini takomillashtirish masalalarini tadqiq etadi. U bolalarning jismoniy 
va psixik sog‘lig‘ini mustahkamlash, maktabgacha ta’lim tashkilotlarida o‘tkaziladigan didaktik mashg‘ulotlar 
sifatini oshirish kabi masalalarga alohida e’tibor qaratadi. Demak, o‘qitish jarayoni bolaning individual rivojla
nishini tezlashtiradi. Shu bilan birga, u bolaning umumiy va individual rivojlanish qonuniyatlariga ham bog‘liqdir. 
O‘qish umumiy va individual anglash shakllarini yaqinlashtiradi, individual faoliyatni umumiy anglash tizimiga 

integratsiyalaydi hamda bolaning shaxsiy tajribasi bilan ta’lim jarayonida shakllangan tushunchalar o‘rtasidagi 
tafovutlarni bartaraf etishga xizmat qiladi.

Koreys olimi Vi Nam Sopning tadqiqotida olti-yetti yoshgacha bo‘lgan bolalar bilan oilada hamda davlat 
va nodavlat maktabgacha ta’lim tashkilotlarida olib boriladigan musiqiy mashg‘ulotlarni tashkil etish masalalari 
yoritilgan. Bugungi kunda ilg‘or xorijiy tajribalarni o‘rganish va ularni ijodiy yondashuv asosida amaliyotga joriy 
etish, zamon talablariga mos me’yoriy hujjatlar, o‘quv-metodik adabiyotlar va o‘quv-metodik majmualarni ishlab 
chiqish, shuningdek, maktabgacha ta’lim tashkilotlari rahbarlari va mutaxassislarida zamonaviy menejment 
hamda pedagogik texnologiyalar bo‘yicha bilim va ko‘nikmalarni shakllantirish dolzarb vazifalardan biri hisobla-
nadi.

TADQIQOT METODOLOGIYASI
Tadqiqot jarayonida didaktik jarayonlarda bolaning rivojlanishini ta’minlovchi shaxsga yo‘naltirilgan 

texnologiyalarni takomillashtirishga doir ilmiy manbalarni tahlil etish, o‘quv-me’yoriy hujjatlar, darslik va o‘quv-
metodik adabiyotlarni tanqidiy hamda qiyosiy o‘rganish, pedagogik kuzatuv, suhbat, test, anketa so‘rovnoma-
lari, pedagogik tajriba-sinov natijalarini matematik-statistik qayta ishlash metodlaridan foydalanildi.

TAHLIL VA NATIJALAR
Maktabgacha ta’lim tashkilotidagi didaktik jarayonlarda bolaning rivojlanishi va ijtimoiy moslashishini 

ta’minlovchi shaxsga yo‘naltirilgan texnologiyalarni takomillashtirishga yo‘naltirilgan tajriba natijalari tahlil etildi. 
Bolalarning didaktik jarayonlardagi o‘quv-biluv faoliyatidagi yutuqlari pedagogik diagnostika metodlaridan 
foydalanilgan holda tahlil qilindi. Bunda bolalarning nafaqat bilimlari aniqlanib qolmasdan, balki natijalarning 
aniq sabablari ham ko‘rsatildi. Ya’ni, bolalar bilimi bilan bog‘liq bir qator omillar ham o‘rganilib, ularning bola 
bilimiga ta’siri tahlil qilindi. Natijalar bolaning qaysi hududda yashashi, maktabgacha ta’lim tashkilotining qayerda 
(qishloq yoki shaharda) joylashganligi hamda bolaning jinsi (o‘g‘il yoki qiz bola) bilan bevosita bog‘liqligi ko‘rsa-
tildi. Shuningdek, natijalar bolaning oilasini tavsiflovchi ko‘rsatkichlar bilan bog‘liq bo‘lganida ham o‘z aksini 
topdi.

Shaxsga yo‘naltirilgan texnologiyalar asosidagi didaktik jarayonni tashkil etishga xizmat qiladigan uslublar 
quyidagi xususiyatlarga ega:

•	 bolalar birgalikda, umumiy topshiriq yoki o‘rgatilayotgan faoliyat ustida mustaqil va erkin hamkorlikda 
ishlash imkoniyatiga ega bo‘ladilar;

•	 juftlikda va guruhli ishlar yordamida bolalarning yangi bilimlarni o‘zlashtirish imkoniyatlari kengayadi;

•	 bolalar hamkorlikda o‘quv topshiriqlarining yechimini izlash, bilimlarni o‘zlashtirishga asoslangan faoliyatni 
amalga oshiradilar, guruh jamoasi tomonidan qabul qilingan tartib-qoidalarga rioya qiladilar;

•	 ma’lum bir vazifani bajarish yoki muammoning yechimini izlashga oid faoliyatni tashkil etadilar va bolalarning 
hamkorlikda ishlashlari uchun sharoit yaratiladi.

Shaxsga yo‘naltirilgan texnologiyalar asosidagi didaktik jarayon quyidagi natijalarga erishish imkonini 
beradi:

•	 bolalarda yangi bilimlarni o‘zlashtirish ko‘lami kengayadi; o‘zlashtirilgan kognitiv axborotlar to‘plami yarati-
ladi va bolaning ijtimoiylashuviga xizmat qiladi;

•	 bolalarda o‘zlik tuyg‘usining faollashuvi natijasida o‘quv materiallarini o‘rganishga bo‘lgan ishtiyoq kucha-
yadi;

•	 bolalarning o‘z shaxsiy nuqtai nazarlari va dunyoqarashlarini shakllantirish imkoniyatlari kengayadi;

•	 shaxsga yo‘naltirilgan texnologiyalar asosidagi faoliyat bolalarda o‘zaro do‘stlik, o‘rtoqlik, bir-biriga ko‘mak-
lashish va hamdardlik muhitini vujudga keltiradi;

•	 bolalar orasida yangicha muomala, muloqot va munosabatlar madaniyati tarkib topadi.

Shaxsga yo‘naltirilgan texnologiyalarning asosiy yo‘nalishlari quyidagilarda namoyon bo‘ladi:

•	 bola shaxsini har tomonlama o‘rganish, uning imkoniyatlarini tahlil etish va baholash;

•	 bolalar shaxsiga insonparvar yondashish orqali ularning erkinliklari va huquqlarini hurmat qilish;

•	 guruhda o‘zaro hamkorlikka asoslangan do‘stona muhitni shakllantirish;

•	 bola-pedagog va bola-bola hamkorligini tarkib toptirish; pedagogning kasbiy mahorati, intellektual, 
ma’naviy-madaniy salohiyatini rivojlantirish;

•	 ta’lim-tarbiya jarayonida ko‘tarinki hissiy holat hamda pedagogik-psixologik muhitni vujudga keltirish;

•	 bolalar bilimini hamkorlikda baholash va ularni birgalikda rag‘batlantirishning erkin tizimini yaratish.

Ta’lim-tarbiya jarayonida kafolatlangan natijaga erishilganligini aniqlash uchun pedagog ta’lim natijasi 
sifatini obyektiv baholash imkoniyatiga ega bo‘lishi lozimligi inobatga olindi. Bolaning rivojlanishi va ijtimoiy 
moslashishini ta’minlovchi shaxsga yo‘naltirilgan texnologiyalarni takomillashtirish uchun yillik va haftalik reja 
asosida har bir o‘quv mavzusi bo‘yicha aniq maqsadlarni muayyan izchillikda belgilash zarur. Har bir tarbiyachi 
o‘z faoliyati jarayonida o‘quv maqsadlarini aniq farqlay olishi kerak. Chunki mazkur o‘quv maqsadlari yordamida 
tarbiyachi mashg‘ulotlarda hamkorlik muhitini vujudga keltiradi. Bunday qilib, bolaning rivojlanishi va ijtimoiy 
moslashishini ta’minlovchi shaxsga yo‘naltirilgan texnologiyalarni takomillashtirish natijasida tarbiyalanuv
chilarning didaktik mashg‘ulotlarni o‘zlashtirganlik darajalarini har tomonlama tashxislash, ularning intellektual 
rivojlanishi hamda hamkorlikka kirishuvchanliklarini baholashga zamin yaratildi. 

Maktabgacha ta’lim tashkilotidagi didaktik jarayonlarda “subyekt-subyekt” munosabatlarini shaxsga 
yo‘naltirish uchun tarbiyachi tarbiyalanuvchi uchun ma’lum bo‘lgan tushunchalarga asoslangan holda yangi 
axborotlarni tushuntirib beradi. Bu jarayonda tarbiyalanuvchilar diqqatni jamlash, tinglash, eshitish, anglash, 
idrok qilish, mantiqiy fikrlash, xotirada saqlash va qayta eslash faoliyatlari bilan band bo‘ladilar. Bunda tarbi-
yalanuvchining qiziqishi, ehtiyoji, manfaatdorligi, qobiliyati, iste’dodi va iqtidori uning muvaffaqiyati asosi 
bo‘ladi. Ikkinchi guruh esa yangilikni kiritishga oid yondashuv bilan bog‘liq omillarni qamrab oladi: yangilik 
kiritishning rejalashtirilganligi va bosqichma-bosqichlikka amal qilinganligi. Uchinchi guruh ijtimoiy-psixologik 
omillar bo‘lib, uning tarkibiga yangilikka pedagogik jamoaning munosabati, rahbarlik uslubi va boshqa omillar 
kiradi. Har qanday yangilikning kiritilishi, shu jumladan, shaxsga yo‘naltirilgan texnologiyaning joriy qilinishi 
va zaruriy samara berishi pedagogik jamoa a’zolarining yangilikni qanday qabul qilishi hamda unga bo‘lgan 
munosabatiga bog‘liq. Maktabgacha ta’lim tashkilotidagi didaktik jarayonlarda “subyekt-subyekt” munosabat-
larini shaxsga yo‘naltirishda o‘yin texnologiyalari muhim ahamiyat kasb etadi, chunki ushbu mashg‘ulotlarda 
bolalarning bilim olish jarayoni faollashtiriladi. Ularning samaradorligi haqida fikr yuritilganda, didaktik jarayon-
ning maqsadli yo‘naltirilganligi ham nazarda tutiladi. Shaxsga yo‘naltirilgan texnologiyalar bolalar faolligining 
yuqori darajasini ta’minlash asosida oldindan belgilangan maqsadga erishishga qaratiladi.

XULOSA
Maktabgacha ta’lim tashkilotidagi didaktik jarayonlarda bolaning rivojlanishi va ijtimoiy moslashishini 

ta’minlovchi shaxsga yo‘naltirilgan texnologiyalarni takomillashtirish masalasi dolzarb ijtimoiy-pedagogik hodi-
sadir. Shunday qilib, maktabgacha ta’lim tashkilotidagi didaktik jarayonlarda bolaning rivojlanishi va ijtimoiy 
moslashishini ta’minlovchi shaxsga yo‘naltirilgan texnologiyalarni takomillashtirish zaruriy ehtiyoj ekanligi 
hamda tavsiya etilgan metodikalarning samarali ekanligi tadqiqot natijalari asosida o‘z tasdig‘ini topdi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

